[image: image1.png]


Тақырыбы: «Ата сөзі – ақыл көзі».
Мақсаты: Бабалардан қалған ұлағатты, ғибрат аларлық сөздерді балаларға ұғындыру, сол сөздерден өнеге алуға баулу. Үлкенге құрмет көрсетуге, кішіге ізет көрсетуге баулу; балалардың өз ойларын жеткізе білуге,  пікір айту, тыңдауға үйрету. Халқымыздың ата заманнан келе жатқан ұлттық мұрасының бірі аңыз әңгіме, мақал-мәтел, тиым сөздер, қол өнері  негізінде  адамгершілікке, имандылыққа, инабаттылыққа, икемділікке тәрбиелеу. 
Түрі: танымдылық сабақ. 

Қолданылған материалдар: Электронды тақта,киелі жазба, жасанды ағаштар, үйлесімді әуен.
Сабақтың барысы: Балалар безендірілген залға кіріп, шеңберге тұрады.

Мен барлығыңды жылулық шеңбері – шаттық шеңберіне шақырамын.

Балалар, бүгінгі  қызықты сабағымызды , күнімізді бастамас бұрын қонақтарымызбен сәлемдесіп алайық:

Біз әдепті баламыз, 
   Біз ерекше боламыз, 
  Қонақтарды көргенде, 
  Сәлеметсіздер ме!

Здраствуйте! – деп .
  Амандасып аламыз.

Шеңбер болып тұрайық жылы жүзбен

Бізге келсін қуаныш, нұр іздеген.

Шуақ толған жанымыз,  жүрегіміз.

Үлгі алсын көрген жан мына бізден.

(Балалар, қабырғада ілініп тұрған ескі қоржынды көреді, ішінен киелі жазба тауып алады).

Тәрбиеші: Балалар, қараңдаршы бұл не екен? 

Слайд: ашылған  киелі жазба.
    -  «Жақсыдан алған бір ауыз сөз,керегіңе жарар өмірде болады кез» деген атаның дауыс естіледі.

     Балалар, бұл не деген дауыс, мына біз тауып алған жазба сиқырлы сияқты ғой.  Балалар, бұл өнегелі сөзді бізге кім түсіндіріп береді екен ? Отбасымыздағы данасы, ақылдысы кім?

-Ата.                                                                                                                                                                                                                                                                                                                                                               Олай болса, жазба ішіндегі сөзді түсіну үшін атамызға  барайық, ата асқар тауымыз, ақылшымыз, данамыз - демекші,  атамыздың даналық  өсиет сөздерін тыңдап, өз білгенімізді де айтып қайтайық . Өйткені , тәрбиелі, өнегелі отбасылар, балалар өмірдегі әрбір ісін, басар қадамын үлкен қариялардан ақыл сұрап, кеңес алады, нәтижесінде табысқа аңсаған арманына жетеді. «Ата сөзі –ақыл көзі» деген мақал осыдан шыққан. 

Слайд: Жайлаудағы, атаның үйіне баратын жол.
Слаид: ата пайда болады.

Ата: - Амансыңдар ма? құлындарым.

Балалар: - «Ассалаумағалейкум», - деп амандасады балалар, қыздар – «Амансыз ба, ата»- деп амандасады.

Ата: -Көп жасаңдар қарақтарым. Рахмет. Өркендерің өссін!  Балалар, сендер «Ассалаумағалейкум» сөзінің мағынасын білесіңдер ме?

Балалар: - жоқ

Ата: Олай болса мен сендерге айтып берейін. Тыңдаңдар: Ол жақсы сөз,  тілек.  Сендердің үнемі жолдарын болып, әр қадамдарың сәтті болсын дегенді білдіреді.

Слайд: Қазақ үйдің сыртында көп жас талдар өсіп тұрады.
Тәрбиеші: Ата, сіз үйіңіздің маңына көп талдар отырғызып тастапсыз ғой, не үшін?
Ата: Балалар мен өз немерелеріме мұра болсын деп тал отырғыздым,  қазақтың даналық сөзі бар: «Атадан мал қалғанша , тал қалсын» -деген. Кейін менің ұрпағым , осы тал сияқты өсіп, өніп, биікке қарай өрлей берсін деп. Бұл талдар жай ғана тал емес ол тал өсе келе талай қуаныштың, талай бала өсуінің көзі болар, өсе келе бұл тал киелі, тілек  ағашына айналады. Ал сендер ағаш туралы не білесіңдер?
Балалар: -Ағаш ауаны тазартады,
- Бізге жемістерін сыйлайды,

- Ыстық кезде көлеңкесін сыйлайды,
- жалғыз ағашты кесуге болмайды, 

- жапырақтарын жұлуға болмайды.
Тәрбиеші:Балалар, біздің әлем қандай тамаша, түрлі-түске енген,менің қолымда түрлі-түсті жолақшалар, сендер осы жолақшаның түсіне қарай өз тіліектеріңді айтыңдар. Армандарың міндетті тұрде орындалады.
(Балалар жолақшаларды алып, тілектерін айтады)

Слайд: әсем табиғат.
Тәрбиеші: балалар, қараңдаршы біздің арманымыз орындалған сияқты. Өйткені біздің әр тілегімізде айтқан арманымыз орындалды. Біз қанша тілек айттық? – біз қанша болсақ, сонша тілек айттық. Ал , біз қаншамыз?
 Балалар: -көппіз
-Ал, қалай ойлайсыңдар біздің айтқан тілектеріміз аз ба, әлде көп пе?(Б.ж) . 
Ата: Балалар, сендер маған не үшін келгендеріңді айтпадыңдар ғой.

Тәрбиеші: Ата, біз жолдан мына қоржынды тауып алдық, ішінде  сиқырлы  жазба бар екен. Ішінде көптеген мақалдар, өнегелі сөздер жазылған. Осы сөздердің мағынасын түсіну үшін сізге келдік.
Тәрбиеші:Ата, бірінші жазылған даналық сөз: «Ақыл көркі –тіл, тілдің көркі - сөз». Осы сөзді бізге түсіндіріп беріңізші. 

Ата: «Ақылды сөзді алпыс рет айтсаң да, артықтығы жоқ» - деген, балаларым. Тыңдар құлақ дайын болса мен дайынмын. Ол үшін «Мен бастайын, сендер аяқтаңдар» деген ойын ойнайық, мен мақалды бастайын, сендер аяқтаңдар,  ол да ақылдың бір көзі, атаның бір сөзі, және ойларыңды да сергітіп аласыңдар. Өйткені, сендер мақал айтып, өздерінің ақылдарыңның, тілдеріңнің көріктігін көрсетесіңдер.
Ата:   - Ата-бәйтерек, /бала – жапырақ/.

· Атадан – өсиет,/анадан- қасиет/.

· Атадан мал қалғанша, /тал қалсын/.
· Ақылды қария - /ағып жатқан дария/.
· Әке көрген оқ жонар, /шеше көрген тон пішер/.

Жарайсыңдар, балалар бұл сөздің мағынасын түсінген шығарсыңдар.

Тәрбиеші: Ата, келесі жазылған даналық сөз: - «Өнер - ата мұрасы, халық қазынасы»

Ата: Балалар, жүріңдер үйге қонақ болып қайтыңдар.Бұл менің үйім.
Анимация : Қазақ үй мен ішіндегі ұлттық бұйымдар, жиһаздар шығады. 
Тәрбиеші: Балалар , қараңдаршы не көріп тұрсыңдар? Бұл заттың бәрі аталарымыздың бізге қалдырған мұрасы.
(Ата үйіндегі киіз үй, сандық, көрпеше, сырмақ, торсық, домбыра,т.б заттардың атарын атап таныстыру.)

-Балалар байқаған шығарсыңдар әр бұйымда қазақтың ұлттық ою-өрнегі бар. 

Ата: «Өнер - ата мұрасы, халық қазынасы» - демекші, мен сендерге «Ою-өрнек тілі» деген аңыз әңгіме оқып берейін (видео ертегі көрсету).
Тәрбиеші: - балалар, бұл аңызда не туралы айтылған?

-«Ою» ханды неге осылай атаған екен?

- Жас жігітке, ханның баласын табуға не көмектесті?

-Аңыз-ертегіде қандай аңдар кездесті?

- Хан, баласын қалай тауып алды?

Тәрбиеші: Балалар сендер қандай ою-өрнектер білесіңдер? Сол оюларды, іс-қимылмен көрсетіңдер. Релаксация:   Сырмақты тоқиық,өрнектерін тізейік:

«Қошқар мүйіз» иіліп,

«Тышқан іздер» тізілсін

Қатарласып тұрсын кеп.

«Арқар, сынық мүйіздер»

«Иір су» да қалмасын,

«Бота көздер» сән беріп,

Сырмаққа келіп тізілсін.

Балалар, қараңдаршы қандай әдемі сырмақ шықты.
Ата: Қазақта «қонақ кәде»  деген салт бар. Қонақ кәде – үйге келген қонақтың өнерін ортаға салуын сұрайтын салт. Балалар, қандай өнерлерің бар?
Тәрбиеші: Ата, біздің Ақжүністің атасы өлең шығарады, ол сізге сол әдемі тақпақты айтып бергісі келіп тұр.

Ақжүніс: «Қазақпын» деген өлеңін айтып береді.

Ата: Балалар, мен де сендер сияқты кішкентай бала болғам, сендердің ойындарыңды тамашалағым келіп тұр.

Тәрбиеші: балалар, олай болса , атамызға өз өнерімізді көрсетіп, «сиқырлы қамшы» ойынын ойнайық. Ол үшін барлықтарың шеңбер бойымен отырып бір-бірлеріңе мына қамшыны беріп отырасыңдар, музыка тоқтаған кезде кімнің қолында қамшы қалса, сол тиым сөздерді айтады. Бұл ойын жылдамдылыққа, тіл шеберлігіне үйретеді.
Ата: Ал, балаларым келген қонақтан «Бұйымтай сұрау» деген ежелден келе жатқан салты бар. Қандай «бұйымтайларың» бар?-айта отырыңдар.
Тәрбиеші: - Ата, балаларыңыз сізден ақыл-өсиет тыңдауға келді, «бұйымтай» сол.Осы сіздің даналық сөздеріңізден басқа  қандай бұйымтай болушеді.
- Балалар, атамыз бізге қаншама өнегелі, қанатты сөздер айтты сол сөздерді санамызға құйып, сол даналық сөздерді өнеге тұтып жүрейік.Атамызға ризашылығымызды білдірейік, ал қалай білдірсек болады екен?
- Әке көрген оқ жонар, шеше көрген тон пішер» демекші , олай болса атамызға өз қолымызбен сый жасайық. Қоржыныда ескіріп кетіпті.
Қол өнер: Балалар,атаға өз қолдарымен қоржын жасап сыйлайды.
Ата: Рахмет сендерге балаларым, «Батамен ел көгереді, жаңбырмен жер көгереді» - демекші мен сендерге ақ батамды берейін:

                    Ардақтадың атаңды,

                    Мен берейін батамды.

                    Сыйлап ата-анаңды,

               Азамат болыңдар саналы.

              Денсаулықтарың зор болсын

               Сәтті болсын қадамдарың

           Бақытқа жетіңдер қарақтарым

«Қуыс үйден құр шықпа» деген ата-бабаларымыздан қалған салт бар , мен де сендерге арнаған сыйым бар, бұл сиқырлы сандықша. Ал, балалар сау болыңдар, кездескенше күн жақсы.
Слайд: Сандықша.
Тәрбиеші: Балалар, сендер атамызбен кездесуден қандай әсер алдыңдар, қандай өнегелі сөздер, істер естеріңде қалды. Олай болса «Орамал тастамақ» ұлттық ойыны арқылы сабағымызды қорытындылайық.

 Ұлттық ойындар халқымыздың киелі қазынасы

Ойым бар бір ойын бастамақ,

Аты оның: «Орамал тастамақ»

Шеңбер боп отыра қалыңдар 

Ым қағып жүрмесін қас-қабақ.

Сұрақты мен бастайын

Орамалды тастайын

Айта қойшы -------.

-Не түсіндің сабақта?
-Сөздік ойында қандай мақал есіңде қалды?

- Сабақ кезінде қандай салтпен таныстық?

- Аңыз-ертегіде не туралы айтылған?

- Ұнады ма, сабақ?
Балалар: - Көп өнегелі сөздер естідік: «Ата сөзі -ақыл көзі», «Атадан мал қалғанша, тал қалсын», «өнер-ата мұрасы, асыл қазынасы» екенін түсіндік. «Бұйымтай сұрау», «қонақ кәде», «қуыс үйден құр шықпа» -деген ежелден келе жатқан салтпен таныстық.

Тәрбиеші: Енді сабағымызды аяқтайық, қонақтарымызға сау болыңыз айтайық: 

Қол ұстасып тұрайық

Өнегелі сөзді айтайық.

Көріскенше күн жақсы

Сау-саламат болайық!

